
Tlarimont: Cara comunité. En gaujiun de na sopoltöra stada da püch èl gnü fora le baié 
che l’orar dla sopoltöra foss gnü sposté ales 14.30, deache zonza èl i scolari co ne po 
nia gnì a sorvì. La scora à dagnora albü orëdla daverta por la vita de dlijia y dötaorela 
vëgnel fat preparaziun religiosa y mësses inće dertan l’orar de scora. Chëra da sposté 
l’orar dla sopoltöra è stada na dezijiun tuta dal Consëi de Ploania, dô avëi baié con le 
Cor de Dlijia, por ne messëi nia endô petlé la scora da lascé jì i scolari denant. La scora 
n’à te degüna moda proibì da lascé jì i mituns a sorvì. I tolun l’ocajiun da rengrazié la 
scora por la bona colaboraziun che ara à dagnora desmostré con la Ploania.

Löm de Betlehem: I minis co vën a dô la Löm de Betlehem söle Prener, dess ester 
en domëgna ai 23 ales 13:15 dan calogna. I jun spo deboriada jö Longega, olache al 
passa le bus.

Oferta: Encö, terza domëgna d’Advënt, vëgnel coü adöm tles cöres l’oferta d’Advënt 
a sostëgn de nosta Diozeja. L’ann passé èl gnü ete te dötes les cöres la bela soma de 
118.216,36€. Belo damperfora vëgnel dit en iolan fort.

Conzert: En lönesc ai 17 de dezëmber ales 6 da sëra saràl te dlijia en conzert d’Advënt, 
olache an podarà aldì i scolari dla Scora de Musiga Val Badia. Düć è bel enviês.

Marćé: Cösta domëgna ai 16 de dezëmber saràl döt le dé te calogna baséte le marćé 
da Nadé por la Kinderkrebshilfe Regenbogen. Con i scioldi co vën trać ete, vëgnel 
daidé les families con mituns amarês de crebesc, y la enresciüda sön le crebesc. Bel 
iolan belo damperfora a düć chi co dëida empara.

Oraziun de Taizé: En vëndres ai 21 de dezëmber ales 8 da sëra saràl te capela da 
Oies na oraziun de Taizé, olache al vën perié, medité y ćianté en forma de Taizé.

Benedisciun: En vëndres ai 21 de dezëmber dô Rorate èl te calogna basete la bene-
disciun dles cripeles y de valgügn bambins fać pal curs sté tlò Al Plan. An podarà inće jì 
a ti ćiaré la sabeda ai 22, dales 16.00 ales 19.30, y la domëgna ai 23 dô la gran mëssa. 

Aodanzes: L’Aministraziun dla Ćiasa de Palsa ”Ojöp Freinademetz” ti aoda ai 
benefaturs y a düć i volontars co è gnüs ia por l’ann a fà val’ sort de sorvisc, de beles y 
sontides festes da Nadé, y por l’Ann Nö trepa sanité, fortüna y benedisciun.

Lëns da Nadé: I Stödafüs d’Al Plan lascia alessëi che al vën endô vonü lëns da Nadé, 
en sabeda ai 22 de dezëmber, dales 10 danmisdé ćina dômisdé ia, te plaza. Chi co ne 
sciafia nia chisc dis y ô nen aposté danterete, po telefoné a Oswald al nr. 348/3160050.

Ël ves baćiarà con Spirit Sant!
Dal vagnele do San Luca, 3, 10-18
15Le popul ea plën de aspetanza, y tal chît se damanâ düć, 

sce Jan n’ea nia forsc enstës le Messia. 16Mo Jan ti dea a düć la 
resposta: Iu ves baćëii con ega. Mo al nen vën önn co è plü sterch 
co iu, y iu ne sun nia dëgn da ti dejciolé i ćialzà. Ël ves baćiarà con 
Spirit Sant y con fü. Parora dal Signur. - Lalt a té, Gejù Crist!

Cherta dal Vësco por l’Advënt - 3a y ultima pert
Nadé è na festa dla fede
Eniann festejunse le Nadé tal ”Ann 
dla Fede”, che Papa Benedët XVI 
à protlamé 50 agn dô la daorida 
dal II. Conzil Vatican. Tla nët y tal 
dé de Nadé s’enviëia la Liturgia 
dla Dlijia da s’enslené dan chës 
parores co testimoniëia le mistêr 
de Dio co s’à fat porsona: ”Por nos 
porsones y por nosta salvëza èl gnü dal cì, 
y por opera dal Spirit Sant s’àl fat ćern tal 
grëmo dla vergine Maria y è gnü porsona 
umana.”

Por le Nadé ch’i festejun te cösc ”Ann dla 
Fede”, s’aodi a nos düć ch’i se daoriunse 
a cösc mistêr con la rajun, le cör y la 
orenté, y ch’i s’enslenunse dan da d’ël 
t’en sontimont de ligrëza y adoraziun. La 
reveronza dan da Chël Bel Dio, co s’à fat 
porsona, mëss spo inće se lascé descorì 
danö so ester te vigne porsona. Nadé ô 
se condüje nos düć a en gran respet dan 
dal mistêr dla vita, te dötes söes formes. 
Festejé le Bel Dio co s’à fat porsona mëss

por nos cristiagn dagnora inće orëi 
dì che i ti dijun de sciö ala vita dla 

porsona: da söa conzeziun ćina 
ala mort naturala. Sön la pert de 

Dio è mâ chi co è inće sön la pert 
dla porsona. Y cösta fede mëss 

formé nosc ponsier, nosc iudize, 
nosta parora y nostes operes.

L’aodanza de Nadé
Tal Vagnele dla festa de Santabogna 

aldiunse: ”Canche ai à odü la stera, ài albü 
na gran ligrëza. Ai è jüs tla ćiasa y à odü le 
möt y Maria, söa oma; enlò s’ài enslené jö 

y l’à adoré. (Mt 2,10-11). I prëii por düć nos, 
ch’i podunse encunté cösc möt y söa Oma, 

y che la ligrëza de Nadé romagni ennant 
te nos, inće canche i santus è passês. I le 

dijun mâ ennant: I ne podun nia fà Nadé 
zonza le möt festejé. Ara nen va de Crist! 

Zonza de ël ne podunse nia ester cristiagn. 
Ël è nosta identité y le zënter de nosta fede.

Tla morvëia por le mistêr de Dio co s’à fat 
porsona, sunse lié de cör a os düć.

Osc Ivo Muser, Vësco




